
I bi iigladä worä, 
sozägän als Hofdichter, 
„Ein unterhaltsamer Poetry Slam für die eingeladenen Gäste“ darzbietä. 
Poetry Slam oder Slam Poetry isch für mii äs Spiil mit Wort und Rhythmus, mit 
Gedankä und Bilder zu allnä möglichä Themenä, da chau au ä Gwerbuusschtellig sii.  
Und i mues jo scho sägä, i bi beschtens und immer pünktlich mit Informationä versorgt 
worä, uusfüerlechschtens, würkli hervorragend, dä erläbt mä seltä. Drüü Sittä Infos i 9-
Punkt-Schrift über d Gmeind un iri Gschicht, hani übercho.  
 
I ha mi also könä mit dä Gmeindd Gaiserwald usenandsetze, dasch jo schono luschtig, 
drüü Dörfer i einnere Gmeind, hammer überlait öb und wien ii s Wappä im Text 
underbring - drü Ring för drüü Ortschaftä und dänn no Meldegg, Tannenberg, 
Tüfebach - und die erscht Erwähnig vo Abtwil no vor äm Rütlischwurf und dä 
definitive Gründig mit dä Entstehig vom Kanton, di prosperierend Entwickllig vo dä 
Iiwohnerzählä… 
 
aber i will Si jo nöd langwiilä - und zuedem hanis jo etz gsait - und so han mi mit dä 
Gründig vom Gwerbverein usenangsetzt und natürli mit dä Gwerbuusschtellig selber 
und dass Gwerbverein und Gwerbuusschtellig zwei paar Schue sind, aber i eim 
Schuechäschtli, aber schliesslich äbä mit äm Programm 2024, aso hauptsächlich mit äm 
Programm 2024. 
 
Und entstandä isch sozäge än Worttanz als Iischtimmig zur Gwerbuusschtellig und als 
Übergang denn zu dä Tanzgruppe Amantrices, wo im Aaschluss am min Text uuftritt - 
si sind ein Act im Programm vo dä Gwerbuusschtellig - am Samschtig am Viertal ab 
sächsi trettets nomol uuf -  
 
Will 
 
Äs goot öppis z Gaiserwald 
 
Äs gwerblet, werblet und wirblet z Gaiserwald 
Äs wört präsentiert und demonschtriert 
deguschtiert und informiert 
Äs wört gschäftet und gfäschtet 
Gfiiret, gsunge und s Tanzbei gschwungä 
 
Di drü schönschtä Täg schtönd aa z Gaiserwald! 



 
Gwerbuusschtellig! 
Uufgschtellt wört uusgschtellt und vorgschtellt  
Und da analog! 
Ohni Algorithme-Schtüürig treffed Mensche ufenand 
A dä Gwerbuusschtellig z Gaiserwald 
 
Gwerbuusschtellig! 
Die Leischtigsschau vo dä Region 
Die Wirtschaftsruum-Bühni 
Lueged wa mier als händ 
Wa mier nöd händ, hätt niemert 
Lueged wa mier als könd 
Wa mier nöd könd, ka niemert 
Und vor allem kömmer Gwerbuusschtellig 
Könd üüs zämäsitze  
Könd mit Gmeind, und Gwerb und Gwerbverein 
Könd Kommittee bildä 
Könd Partner findä 
Könd Organisierä 
 
S Gwerb isch d Basis 
KMU - s Rückgroot wo dä Schwizzer Wirtschaft 
Dä Garant vo dä Prosperität 
Wo Kleines wirkt, entsteht Grosses 
I Handwerkerbuudenä und Dienschtleischtigsbüros 
I Vereinä, Tourismus, Bankä 
Vor Gärtneri bis zum Gaschtronom 
Jo sogar dä Samariterverein isch däbii 
Und d Olma händ doch au nu en Schtand do,  
wills wönd luegä wimmäs richtig macht 
 
Will do simmer, da kömmer, da simmer 
Nämli Gaiserwald 
Drüü Dörfer zeiget, dass ä Gmeinschaft sind 
Gaiserwald, s Triumvirat vo drüü Ortschaftä im Stadtsanktgaller Speckgürtel  
Wo zeigt, dasses öppis z zeigä hätt 
Dasses au öpper isch 



Und vor allem guet truff 
Au d Abtwiler, wenns uf Engelburg mönd choo 
Und Sankt-Josefer sowieso, wills au emol wieder de bii sind 
 
Und drum isch die Gwerbuusschtellig jo au meh als Gwerb 
Will Gwerb isch Läbä 
Und Gwerb brucht Läbä 
Und läbä tuets a dä Gwerbuusschtellig 
Totgsait, hör mier uf! 
Do spilled Jungi Inschtrument  
Do singed Chöör und trummlet Talent 
GGA-Superstars Live on Stage 
Do gitt’s Konzert för alli Wünsch  
Vo Iiheimischä und dertägiä wod usem Fernsee kensch 
 
Äs gitt Shuttlebus för d Abtwiler und Parkplätz für d Josefer 
Äs gitt Feschtbeiz-Ghackets,  
Holzofä-Pizza, Zuckergwattets 
Goofä schicksch in Striichelzoo zum Hüpfburg-Schminke  
Chasch entspannt noch dä Uusschtellig a dä Engelbar trinkä 
Und am Sunntig wört sogar gsecklet  
Dä schnellscht Engelburger-King krönt 
Wenn wört mä scho so innere Schuelaalag vewöhnt 
 
Es sind drüü Tääg wo d nu hei mosch go schloofä 
Gross und Klii findet alles, wa mä sich ka erhoffä 
69 Uusschteller:inne, Unterhaltig, Gnuss und Informationä 
Mä cha sich dänn wieder ab nögscht Mäntig go schonä 
 
Dänn äs isch Gwerbuusschtellig z Gaiserwald! 
Begeisterig teile, Gwerb erläbä, Kontakt pflägä 
 
Ä Spirale vo dä Lebensqualität 
Aatriibä vo uuzellte Freiwilligä-Stundä, 
Vo Sponsorä, Uusschteller und hoffentlich denn au Chundä 
 
Zämä schtoo und gmeinsam wirkä 
Die Welt isch komplex worä 



Da veschtoot mä i drüü Ortschafte, wo ei Gmeind bildet 
Und etzt drum därä Globalisierig, d Region entgegestelled  
För üüs, wills mier sind 
 
Drum Freud! uf drüü Tääg Gwerbuusschtellig Gaiserwald 
Und Dank a allni wo mitwirked 
Am OK, mit Präsident und Ressort-Cheffinnä 
Unterschtützer und Uusschtellerinne 
Äbä halt eifach allnä, au Inä 
 
Und jetzt wos über alli Hügel schallt 
Äs isch Gwerbuusschtellig z Gaiserwald 
Z Engelburg halt, äs söll niemert stöörä 
Aber äs mögäd alli Menschä höörä 
Sie söled Vili sii, nöd di Wenigä 
Und hiigoo als Publikum för Gschäft und Begegnigä 
 
A dä Gwerbuusschtellig Gaiserwald 
 
 
Richi Küttel, 2024 


